
ГЛАБАЛЬНАЯ ПРАБЛЕМАТЫКА  
Ў ПАЛІТЫЧНЫМ ДЫСКУРСЕ БЕЛАРУСКІХ ІНТЭРНЭТ-СМІ

Эвалюцыя базавых светапоглядных установак прыводзіць да зменаў 
уяўленняў аб прасторава-інфармацыйным абмене. Працэсы, якія адбываюц-
ца на сучасным этапе развіцця грамадства, гавораць аб стварэнні адзінай 
агульнасусветнай інфармацыйна-камунікацыйнай прасторы. Аднак ра-
зам з гэтым, заўважна, што доступ да крыніц інфармацыі характарызуец-
ца нераўнамернасцю. Гэта прыводзіць да засяроджвання інфармацыйных 
плыняў у руках абмежаванага кола асоб. На гэтым фоне барацьба за набыц-
цё і ўтрыманне палітычнай улады атрымлівае іншае гучанне, і становіцца 
барацьбой за «ўласнасць на сродкі вытворчасці грамадскай думкі» [1, 
с. 36–41]. Пазіцыянаванне дзяржаўных і грамадскіх структур, а таксама 
індывідуальных прэтэндэнтаў на ўладу, адбываецца галоўным чынам з да-
памогай палітычнага дыскурсу. Сёння існуе шмат інтэрпрэтацый тэрміна 
«палітычны дыскурс». Найбольш універсальным, на нашу думку, з’яўляецца 
наступнае азначэнне: «палітычны дыскурс – гэта знакава-сімвалічны спо-
саб камунікацыі, накіраваны на вытворчасць і ўзнаўленне ведаў, вобразаў, 
сэнсаў, значэнняў, каштоўнасцяў, інтэрпрэтацый, якія ажыццяўляюць 
функцыі рэпрэзентацыі, пазіцыянавання і іерархізацыяй сацыяльных 
суб’ектаў у дынамічнай прасторы палітычнага поля» [5, с. 29]. Такім чынам, 
пад дыскурсам разумеюць тэкст разам з заяўленымі ў ім спосабамі абмер-
кавання выбранай тэмы, узорамі пастаноўкі праблем і падыходаў да іх вы-
рашэння. 

На думку навукоўцаў, якія займаюцца даследаваннем гэтага феномену, 
палітычны дыскурс валодае маніпулятыўным патэнцыялам. Гэта звязана з 
тым, што любы палітычны тэкст ствараецца з мэтай пераканання ў пэўнай 
светапогляднай пазіцыі, падачы тых ці іншых фактаў у пэўным святле, 
заахвочвання да дзеяння. Прадстаўнікі сучаснай сацыялогіі і філасофіі 
(М. Фуко, А. Грамшы, Р. Барт, Ю. Хабермас, П. Бурдзье і інш.) пагаджаюцца 
між сабой у тым, што дыскурс – гэта магутны ўладны рэсурс, які, валодаю-
чы знакавым характарам, выконвае функцыю рэгулявання, размеркавання і 
ўзнаўлення ўладных адносін. Асноўным каналам, праз які рэалізуецца фе-
номен палітычнага дыскурсу, з’яўляюцца сродкі масавай інфармацыі. Мас-
медыя становяцца не толькі звяном-пасярэднікам для палітычных працэсаў, 
але і сродкам уплыву на аўдыторыю. Інфармацыйная сфера ў наш час 
уяўляе сабой адзін з інструментаў пераўтварэння як эканамічнай і культур-
най, так і палітычнай прасторы. СМІ ператвараюцца ў неабходны кампанент 
ўзаемадзеяння суб’ектаў палітыкі з навакольным асяроддзем. Брытанскі са-

цыёлаг культуры і масавых камунікацый неамарксіст С. Хол акцэнтаваў ува-
гу на тым, што медыя могуць надаваць падзеям нейкі сэнс, інтэрпрэтуючы іх 
пэўным чынам, і надзяляць дадзеныя інтэрпрэтацыі статусам агульнапрыз-
нанай праўды. У значнай ступені па гэтых прычынах масмедыя разглядаюц-
ца як важнейшы інструмент мэтанакіраванага канструявання палітычных 
парадкаў, сродак выбудоўвання неабходных для ўлады сувязяў і адносін з 
грамадскасцю [3, с. 37]. Асноўнай крыніцай інфармацыі пра дзяржаву для 
яе грамадзян, уключаючы ўсе сацыяльныя слаі насельніцтва – ад простых 
працоўных да палітычнай і фінансавай эліты, становяцца менавіта каналы 
сродкаў масавай інфармацыі. У сучасным грамадстве вобраз свету ў многім 
фарміруецца СМІ. «Што ўяўляе сабой той ці іншы палітык ці падзея – мож-
на зразумець толькі ў іх медыяльнай інсцэніроўцы. Тое, што рэальна ад-
бываецца, становіцца грамадскай падзеяй толькі праз сваё медыяльнае ад-
люстраванне» [6, с. 28]. У асвятленні палітычных працэсаў інфармацыйны 
складнік адыгрывае найважнейшую ролю, бо ўяўленні аб праводзімай 
палітыцы фарміруюцца, перш за ўсё, не з дапамогай заканадаўчых актаў і 
нарматыўна-прававых дакументаў, а з дапамогай інфармацыйнага фону і на 
аснове палітычнага дыскурсу ў сродках масавай інфармацыі. Не апошнюю 
ролю адыгрывае той факт, што прамая камунікацыя паміж палітычнымі 
дзеячамі і грамадзянамі абцяжараная, што яшчэ раз падкрэслівае знач-
насць палітычнага дыскурсу ў сродках масавай інфармацыі менавіта для 
грамадска-палітычнай сферы. Неамарксісты ў сваіх працах не толькі 
падкрэсліваюць важнасць інфармацыйнай сферы для публічнай улады, 
але акцэнтуюць увагу на тым, што функцыянаванне і ўзнаўленне ўладных 
адносін немагчымыя без ідэалагічных інструментаў, найважнейшым з якіх 
з’яўляюцца сродкі масавай інфармацыі. Апошнія дазваляюць забяспе-
чыць бесперапыннасць і мэтанакіраванасць інфармацыйнага ўплыву, па-
ведамляючы вектар меркаванняў і адлюстроўваючы погляды, перакананні, 
каштоўнасныя арыентацыі пэўных сацыяльных груп. 

Палітычная інфармацыя і палітычны дыскурс СМІ найбольш выразна 
прадстаўлены праз прызму выяўлення глабальных праблем сучаснага свету. 
Даследаванне  актуальных  супярэчнасцяў  сучаснасці  патрабуе  іх  класіфікацыі, 
якая дазваляе разглядаць іх ва ўзаемадзеянні і ўзаемаабумоўленасці, 
вылучаць істотныя сувязі, вызначаць прыярытэты і ступень вастрыні. 
Існуе шмат падыходаў да такой класіфікацыі, аднак найбольшае прызнанне 
атрымаў той, у адпаведнасці з якім усе яны падзяляюцца на тры вялікія 
групы (у залежнасці ад вастрыні, першачарговасці рашэння і існуючых 
паміж імі прычынна-выніковых адносін). Першая група характарызуецца 
найбольшай агульнасцю і актуальнасцю. Вытокі гэтых праблем знаходзяцца 
ў супярэчнасцях паміж рознымі дзяржавамі. Тут вылучаюцца тры найбольш 
значныя аспекты: 1) ліквідацыя вайны з жыцця грамадства і забеспячэнне 

This document has been 
edited with Infix PDF Editor 
- free for non-commercial use.

To remove this notice, visit: 
www.iceni.com/unlock.htm

http://www.iceni.com/unlock.htm


60

справядлівага свету; 2) устанаўленне новага міжнароднага эканамічнага 
парадку; 3) пераадоленне нарастаючага разрыву ва ўзроўні эканамічнага і 
культурнага развіцця паміж развітымі індустрыяльнымі краінамі і краінамі, 
якія развіваюцца. 

Характэрна, што менавіта гэтая праблематыка з’яўляецца вядучай на 
старонках як міжнародных, так і нацыянальных інтэрнэт-СМІ. Актуальнасць 
і запатрабаванасць яе ў палітычным дыскурсе СМІ абумоўлена наступнымі 
прычынамі. З аднаго боку, некантралюемы грамадзянскай супольнасцю 
працэс навукова-тэхнічнага развіцця ў ваеннай справе дазволіў стварыць і 
прыняць на ўзбраенне розныя віды зброі масавага знішчэння, новыя ўзоры 
высокадакладнай традыцыйнай зброі. Адбываецца якаснае ўдасканаленне 
сродкаў знішчэння і нябачная раней шпаркасць з’яўлення новых відаў 
звычайных узбраенняў. Апрача таго, назапашаная ядзерная зброя, складаная 
тэхналогія кантролю над ёй і яе прымяненнем абумоўліваюць верагоднасць 
несанкцыянаванага яе выкарыстання. З другога боку, гонка ўзбраенняў 
сёння набывае прыхаваны характар. Аднак, на жаль, яна практычна не 
абмяркоўваецца ў сродках масавай інфармацыі. Большасць публікацый, 
звязаных са згаданай праблематыкай адлюстроўваюць ход ваенных падзей 
на Данбасе ці ў Сірыі, зрэдку ў Емене. Варта адзначыць, што побач 
са зводкамі з тэатру ваенных дзеянняў, якія публікуюцца рэгулярна на 
старонках беларускіх інтэрнэт-СМІ, час ад часу сустракаюцца матэрыялы 
аналітычнага характару, у якіх журналісты спрабуюць асэнсаваць вытокі 
і наступствы ваенных падзей, у тым ліку і для сваёй дзяржавы. (Гл.: 
Путешествие на войну. Армия и добровольцы Украины // news.tut.by/
society/512169.html; Вооруженные конфликты в 2017 году: кто, где и за что 
сейчас воюет (4 Кб) – 15.09.2016. news.tut.by/world/561044.html; Путеше-
ствие на войну. Донецк – территория экстрима // news.tut.by/society/492140.
html; Война в Сирии будет долгой и сложной // https://www.interfax.by/news/
world/1173163).

Беларусь, як і іншыя краіны былога Савецкага Саюза, не трапляе ў разрад 
развітых краін. Перад ёй стаяць праблемы і цяжкасці, якія характэрныя для 
дзяржаў, што знаходзяцца ў стадыі мадэрнізацыі. Пераадоленне адсталасці 
краін, якія развіваюцца, і ўсталяванне новага міжнароднага эканамічнага 
парадку займае асаблівае месца ў сістэме глабальных праблем, паколькі 
тут крыюцца фактары дэстабілізацыі ўсёй сістэмы міжнародных адносін. 
Месца Беларусі ў сістэме міжнародных эканамічных адносін, перспектывы 
яе ўдзелу ў сусветнай эканоміцы аналізуюцца часцей за ўсё на старонках 
спецыялізаваных сайтаў, прэрэгатывай жа СМІ, разлічаных на масавую 
аўдыторыю, застаецца інфармаванне пра бягучыя тэндэнцыі і з’явы як 
міжнароднай, так і нацыянальнай эканомікі (Гл.: http://liberty-belarus.info/
ekonomika-belarusi/tendentsii/item/3823-ekonomicheskoe-polozhenie-delovoj-

klimat-v-belarusi-i-mire-v-2017-godu; НИИ труда – про заметный рост числа 
безработных белорусов к 2022 году и дефицит бюджетников // https://finance.
tut.by/news571856.html і інш.).

Другая група глабальных праблем аб’ядноўвае праблемы, якія ўзнікаюць 
у выніку ўзаемадзеяння грамадства і прыроды. Сюды адносіцца забеспячэнне 
людзей энергіяй, палівам, вадой, сыравіннымі рэсурсамі і інш., пераадоленне 
экалагічнага крызісу, выкліканага забруджваннем навакольнага прыроднага 
асяроддзя, асваенне Сусветнага акіяна і асваенне касмічнай прасторы, 
прадухіленне іх забруджвання. Узнаўленчыя і неаднаўляемыя рэсурсы, 
складаючы аснову вытворчасці, адыгрываюць усё больш значную ролю 
ў жыцці грамадства. Распрацоўка радовішчаў сёння патрабуе буйных 
капітальных укладанняў і адпаведных тэхнічных распрацовак. Рашэнне 
праблемы заключаецца ў разумным выкарыстанні таго, што ёсць, і больш 
шырокім выкарыстанні энергіі прыродных, натуральных крыніц; а таксама 
ў развіцці безадходных тэхналогій, энергіі атама і інш. У гэтым плане 
паказальнай была сітуацыя, звязаная з будаўніцтвам Астравецкай АЭС. 
Шырокі розгалас яна атрымала на старонках літаральна ўсіх нацыянальных 
СМІ, справакавала масавае абмеркаванне на форумах і актуалізавала 
непасрэдную камунікацыю паміж уладнымі структурамі і шараговымі 
грамадзянамі. Актуальнай была і застаецца праблема забруджвання 
атмасферы і глабальнага пацяплення. Забеспячэнне далейшага эканамічнага 
развіцця чалавецтва магчымае толькі шляхам плённага выкарыстання 
патэнцыялу навукова-тэхнічнай рэвалюцыі, і адпаведна, экалагічныя 
праблемы можна вырашаць толькі на шляху новага эканамічнага развіцця. 

Трэцяя група глабальных праблем выклікана функцыянаваннем сістэмы 
«чалавек – грамадства». Сюды адносяцца праблемы дэмаграфіі; аховы 
здароўя, адукацыі, міжнародны тэрарызм; распаўсюджванне наркаманіі 
і алкагалізму; распаўсюджванне СНІДу і інш., – усё тое, што найбольш 
закранае масавага чалавека ў яго сацыяльных, матэрыяльных і псіхалагічных 
сувязях з грамадствам. Безумоўна, у залежнасці ад стану соцыуму, у кожнай 
дзяржаве падобная праблематыка набывае сваю спецыфіку. Напрыклад, 
дэмаграфічная праблема для Кітая, Індыі, краін арабскага свету ў сваім 
выяўленні, можна сказаць, процілеглая ў параўнанні з краінамі Заходняй 
Еўропы і Беларуссю. Стан адукацыі, умовы пражывання людзей, ахова 
здароўя і інш. – усё, што складае сферу жыццядзейнасці сучаснага чалавека, – 
было і застаецца прэрагатывай асвятлення і асэнсавання СМІ. Разам з тым 
сістэма «чалавек – грамадства», відаць, найбольш запатрабаваная тэма ў 
палітычным дыскурсе СМІ. Публікацыя заканадаўчых актаў і нарматыўна-
прававых дакументаў уладных структур, эмацыянальна-афарбаваных 
журналісцкіх тэкстаў вызначаюць накірункі не столькі дыялогу паміж 
уладай і грамадствам, колькі задаюць вектары палітычнага курсу самой 

дзяржавы. Варта ўлічваць, што любы палітычны тэкст «прачытваецца» 
чалавекам «праз іншы тэкст, напрыклад, унутраную ідэалагічную 
ўстаноўку, меркаванне і г. д.» [4, с. 42]. Прастора палітычнай камунікацыі 
выступае своеасаблівым сацыяльнаінфармацыйным полем палітыкі, 
структуруе палітычную дзейнасць і надае ёй новае значэнне. У эпоху 
інфармацыйнага грамадства прамы кантакт паміж уладнымі структурамі 
і грамадствам становіцца складаным для здзяйснення, таму палітычная 
камунікацыя ў сродках масавай інфармацыі апасродкавана дыскурсам. 
Палітычны дыскурс у СМІ – гэта складаная камунікатыўная з’ява, якая мае 
сваёй мэтай барацьбу за ўладу з дапамогай фарміравання грамадскай думкі. 
Яна ўключае ў сябе тэкст як вэрбалізаваны вынік прамовы і кантэкст – 
сітуацыйны, сацыякультурны і прагматычны. Палітычны дыскурс у сродках 
масавай інфармацыі ў цэлым арыентаваны на масавую аўдыторыю. Гэтым 
можна патлумачыць той факт, што палітычны тэкст не абавязкова павінен 
апеляваць да аргументаў і важных фактаў, часам, наадварот, акцэнтаваць 
увагу на эмацыйным баку пытання. Правільнае прачытанне палітычнага 
тэксту залежыць ад мноства фактараў, такіх як камунікатыўныя магчымасці 
суб’екта, разуменне чаканняў аўдыторыі, выбар правільных каналаў 
камунікацыі. 

